MIGUEL SANZ SESMA NAFARROAKO GOBERNUKO PRESIDENTE JN. TXIT GORENAREN PARTE HARTZEA, NAFARROAKO FORU ERAENTZA BIRREZARRI ETA HOBEAGOTZEKO ITUNAREN HOGEITA BOSGARREN URTEURRENA OSPATZEKO EKITALDIAN


Nafarroako Parlamentuko presidente jn. txit gorena. Juan Manuel Arza jn. txit gorena, Nafarroako Foru Diputazioko-Gobernuko presidente ohia. Agintari jaun-andre txit argi eta gorenak. Foru Eraentza Birrezarri eta Hobeagotzeko Ituna sinatu zuten Batzordeetako kide jn. txit gorenak. 


Jaun-andreok:


Ekitaldi honetan elkartu gara Nafarroako oraintsuko historiaren data gogoangarri bat ospatzeko. Gaur Foru Eraentza Birrezarri eta Hobeagotzeko Ituna sinatu zenetik 25 urte betetzen dira. Hain zuzen ere, 1982ko martxoaren 8an sinatu zen, gogoeta, eztabaida eta negoziazio prozesu luze baten ostean. Itun hori, Nafarroako eta Estatuko erakundeek onetsi eta gero, Lege Organiko moduan aldarrikatu zen, eta ordutik milaka urte dituen herri honen –urte luzez erresuma, probintzia eta foru-lurralde deitu izan dena– arau juridiko nagusia da, hots, Nafarroako Foru Erkidegoaren arau juridiko nagusia, Espainiako nazioaren pieza aktibo, nahitaezko eta solidarioa, Europar Batasunaren esparruaren barruan.

Nabarmena eta harrigarria da Nafarroak azken hogeita bost urteetan izan duen garapena, hobekuntza. Azken mende laurdenean gure erkidegoan garapen ekonomikoa, aurrerakuntza teknologikoa, gizarte-aurrerapena, bizi-kalitatearen eta ongizate mailaren hobekuntza bizi izan ditugu, eta horrek oparotasun-egoera sendotu du, gure historian lehenengo aldiz. 

Aurrerapen berezi horren protagonista kolektiboa, aldaketa eta etorkizuneko errealitatera egokitzearen protagonista kolektiboa Nafarroako herritarren multzoa da, herritar guztiak ilusioz eta gogo biziz garrantzi handiko eginkizun batean murgildu baitira. Gizon-emakumeek ahalegin handia egin dute, irmotasunez eta iraunkortasunez, egunean-egunean xede berriak erdietsiz. Eta, horiekin batera, azken urteetan munduko herrialde askotatik iritsi diren pertsona guztiak: Amerika, Afrika eta Asia, eta Europako beste herrialde batzuetatik. Gure lurraldera lan egiteko, familiaren etorkizuna eta etorkizun profesionala hobetzeko etorri dira; haien ekarpenari esker, orain arteko hazkunde-prozesuari bultzada eman diogu; eta gure gizarteko giza eta kultur ondarea aberastu dira.

Esan dudan moduan, zalantzarik gabe, Hobeagotzeko Itunak Nafarroari mesede egin dio, baina onura horrek Espainia osoan ere eragina izan du modu automatikoan, Nafarroak, Hobeagotzeko Itunean, eta zehatzago Ekonomia Itunean ezarritakoa dela bide, Estatuko kutxa orokorrera egiten duen ekarpen solidarioaren sistemari esker. Aldi honetan, Nafarroa ez da inoren kontura aberastu; aitzitik, Nafarroan sortutako aberastasunak, hemen lan egiten dutenen ahaleginaren fruitu direnak, Espainia osoa aberastu du, Nafarroa aberastu duen neurri berean. Eta, horregatik, espainiar guztien ahalegin eta gogo biziarengatik, Espainiak ere aurrera egin du 25 urte hauetan, modu miresgarrian. Hori dela eta, pozik eta gogobeteta gaude. 

Nafarroaren eta Estatuaren arteko Ituna sinatu zen data zehatza ospatzen dugun egun honetan, lege garrantzitsu honen izaera paktatua azpimarratu nahi dugu. Izan ere, Ituna erakunde bat da, Nafarroako foru-araubidearen berezko eginera, eta historian zehar iraun egin du –erregearen eta erresumaren arteko ituna Erdi Aroan; Nafarroaren eta Estatuaren arteko ituna geroago-. Gure Hobeagotzeko Legearen sorreran erabili zen, eta fruitu ezin hobeak eman zituen. 


Itunak aurretik osagai bat behar du, hots, bestearen leialtasunarekiko konfiantza. Alderdi bakoitzak konfiantza handia izan behar du beste alderdiak zuzentasunez eta leialtasunez jokatuko duela, horrela soilik eskain daitezke-eta tresna baliagarriak, horrela soilik hartuko da-eta konpromisoa jarduera garrantzitsuak egiteko.


Nafarroak bere konpromisoak bete ditu beti, erantzukizunez eta leialtasunez jokatu du beti beste alderdiaren aurrean, hau da, Estatuko Administrazio Nagusiaren aurrean, Espainiaren orainaldiarekiko eta etorkizunarekiko ardura izan baitu beti. Eta Nafarroak eskaintzen duen erantzukizun eta leialtasun bera eskatzen du orainaldirako eta etorkizunerako, ezerk ez inork ez dezan Nafarroaren askatasuna murriztu, hau da, inork ez dezan Nafarroaren etorkizunean eragina duen ezer erabaki herritarrak alde batera utzita, herritarren borondatea ordeztuz, hain zuzen ere, borondate hori askatasunez adierazi baita eta foru-erakundeetan ordezkatuta baitago.  


Hobeagotzeari buruzko ideia hirukoitza igorri nahi dizuet, ohiturari, demokraziari eta etorkizunari lotuta.


Hobeagotzea Ohitura da, Nafarroaren oinordetza politiko garrantzitsua sendotu eta azpimarratzen baitu: foruak, gure izate historikoaren oinarria, mila urteko ibilbidea baino luzeagoa duena, erkidego honetako herritarrek gordetako ondare benetako eta emozional moduan, erkidegoaren berezko ezaugarri sustraitu eta berezko moduan. 


Hobeagotzea Demokrazia da, erakundeen jarduera guztien oinarria herritarren borondatea baita, eta borondate hori askatasunez adierazita baitago. 


1982ko Ituna hilabete batzuk lehenago demokraziaren arabera hautatutako foru-erakundeetako ordezkariek sortu eta negoziatu zuten, esparru juridiko eta instituzional hau egiteko xedearekin. Itun horren edukia hauteskunde berri batzuen bidez sartu zen indarrean, eta ordutik aurrera, egindako hauteskunde-prozesu guztietan, herritarrek uneoro erabaki dute Nafarroaren etorkizuna. Herritarren borondate hori askatasunez adierazi izan da, eta Nafarroa gobernatzeko erantzukizuna hainbat alderdi politikoren esku egon da. Eta boterean izandako txandaketak, zalantzarik gabe, gure erkidegoaren errealitate politiko eta instituzionala aberastu egin du. Hori dela eta, ez dago inolako arrazoirik Hobeagotzeari gabezia demokratikoak leporatzeko; eta iruzur handia da etorkizunerako prozesu demokratiko berritzaileen agertokiak iragartzea, Hobeagotzea nafarren herri-borondatearen adierazpenik argiena izango ez balitz bezala, bai sortu zenean, bai 25 urte hauetan guztietan.

Eta Hobeagotzea Nafarroa etengabe hobetzeko etorkizuneko tresna da. Modu horretan, 25 urte hauetan erabilgarria dela erakutsi du, eta Nafarroak egunero-egunero bere burua gainditzeko, berritzeko eta alderdi guztietan aurrera egiteko duen bultzada hobetzeko biderik onena da. 

Gaur arte, Hobeagotzeari esker, Nafarroak arrakastaz gainditu ditu planteatu zaizkion erronka guztiak, eta proiektu asko aurrera atera ditu. Hori dela bide, gaur egun dugun errealitate aurreratu eta oparoa erdietsi dugu, eta errealitate hori etorkizuneko belaunaldiei oinordetzan utzi nahi diegu, lorpen hobeago eta bikainagoekin.


Nafarroak azken 25 urteetan izandako prozesua laburbiltzen ari garen honetan, errealitate horren aurka beti egon den norbait aipatu behar dugu, herritarren adierazpen demokratikoari aurre egin dion norbait, hain zuzen ere, ETAren ekintza terrorista –ekintza hori txalotu, onartu eta justifikatzen dutenek babesten dute-. Urte hauetan guztietan, Nafarroan eta Espainia osoan ekintza hiltzaileak egiten jarraitu du.


Indarkeria aldarrikatzen dutenak eta ETAren ekintzak salatzen ez dituztenak ekitaldi honetan ospatzen ari garen errealitateak sumindu egiten ditu, Nafarroako herriak, askatasuna egikarituz, orain arte berez dena izaten jarraitu nahi izateak haserretu egiten ditu: Foru Erkidegoa da eta berezko autogobernua du, eta Espainiako nazioan eta Europar Batasunaren barruan dago. Eta errealitate hori suntsitzea indarkeria horren xede nagusietakoa izan da eta izango da. 

Oso garrantzitsua da erakunde publikoek herritarren agindua betetzea eta delituak kondenatzen dituzten legeak aplikatzea, delitu horien biktimak babestea, eta gizarteari oinarrizko printzipio moral bat bermatzea: ”indarkeria erabiltzen duenak horretatik ez du inolako abantaila politikorik aterako”.

 



              -o0o-

Hobeagotzeko Itunaren 25. urteurrena ospatzeko ekitaldi honen helburu garrantzitsu bat Nafarroako autogobernuaren tresna garrantzitsu hau ahalbidetu zutenei esker ona eta aitorpena erakustea da; duela 25 urte, erantzukizun publikoak egikarituz, Itun honen protagonista izan zirenei, Ituna haiek diseinatu, egin eta onetsi baitzuten.  


Hori dela eta, ekitaldi honetan negoziazio-batzordeetan egon zineten guztioi eskerrak eman nahi dizkizuet, baita aurretik Itunaren edukiak zehaztu zituzten foru-erakundeetako (Foru Diputazioa eta Foru Parlamentua) kide izan zinetenoi eta Ituna sinatu ondoren Lege Organikoaren lerruna erdietsi zuen edukia onetsi zenutenoi ere.

Modu erraz eta lauan, baina bihotzez eta sakon, lurralde honetan gauza garrantzitsuak egiteko erabiltzen dugun moduan, bihotz-bihotzez, Nafarroaren izenean, zuok guztiok eta zuotako bakoitzak egindako lan garrantzitsuarengatik esker ona agertu nahi dizuet.

Eskerrik asko gure garapenerako eta beste herri eta nazio batzuekiko harremanetarako oinarri-oinarrizkoak diren askatasunen eta demokraziaren konkista ausardiaz eta irmotasunez bultzatu zenutenoi!

Eskerrik asko une zail haietan Nafarroa bere etorkizunari aurre egiteko eta eskualde moderno eta punta-puntakoaren statusa lortzeko gai zen erkidegoa zela pentsatzeagatik!

Eskerrik asko Nafarroari bere forutasunarekin eta herritarren igurikimenekin bat zetorren lege-esparrua emateko izandako erantzukizun historikoarengatik!

Eskerrik asko berezko planteamendu eta proiektu legitimoei —norbanakoen edo alderdien ekarpenaren emaitza— modu eskuzabalean uko egin eta guztion mesederako ziren planteamenduen aldeko apustua egiteagatik!

Eskerrik asko zuok izandako erantzukizun politikoarengatik! Erantzukizun horren balioa askoz handiagoa da orain zuok egikaritu zenutenean baino. 

Eskerrik asko, azken buruan, bihotz-bihotzez, Nafarroari eta Espainia osoari zuotako bakoitzak egindako zerbitzuarengatik, benetan harro egoteko modukoa baita! 

Aipamen berezia egin nahi diet prozesu horretan parte hartu baina gaur gurekin egon ezin dutenei, hil egin direlako: Jesús Malón jn. eta Jesús Aizpún jn., Nafarroako batzordekoak; eta Estatuko Batzordeko kideak, Sebastián Martín Retortillo jn., Francisco Javier Soto jn., Luis Pablo Bourgón jn. eta Manuel Broseta Pont jn., ETAk modu koldarrean eraildakoa. Azken hori pertsona saiatua, elkarrizketarako irekia eta eskuzabala zen, eta gaur egun bere izena duen Fundazioan bere irudia ondare berezi eta laudagarria da. 

Eta eskerrak eman nahi dizkiet era berean Hobeagotzeko Ituna sortzeko prozesuan parte hartu zuten beste pertsona eta erakunde guztiei, horren beharra ikusi zutelako, bultzatu eta egia izatea lortu zutelako: alderdi politikoetatik lan egin zutenei –batez ere, hurrengo hauetan: Unión de Centro Democrático desagertua, Partido Socialista de Navarra, Unión del Pueblo Navarro eta Partido Carlista-, negoziazioan aholkularitza teknikoa eman zutenei eta foro politiko eta sozialetan eta komunikabideetan aldarrikatu eta defendatu zutenei; une hartan hala jokatu zutenei eta ordutik hona igaro den denbora guztian hala jokatu dutenei eta gaur egun ildo beretik jokatzen dutenei.


Amaitu aurretik, ekitaldi hau egiteko Nafarroako Jauregiko Tronu Aretoa hautatu dugula esango dizuet 1980ko abenduan leku honetan hasi zirelako Hobeagotzeko Itunaren negoziazioak, eta leku hau Nafarroaren balio iraunkorren leku esanguratsua delako. Nafarroako Diputazioak eraiki eta apaindu zuen duela 150 urte, eta bertan Nafarroako loria historikoak irudikatu ziren, geroko belaunaldiek milaka urteko herri honen esperientzia kolektiboak dituen balio ugarien ikuspegi orokorra izan dezaten. Sabaiko alegorian, Nafarroa emagin koroatua da, eta aurrera begira dago, etorkizunera, aurpegiera lasaiarekin. Inguruan lau bertute kardinalak ditu, Zuhurtzia, Justizia, Indarra eta Neurritasuna. Bertute horiek pertsona guztiok izan behar ditugu, baina bereziki herritarrak erakunde publikoetan ordezkatzen ditugunok.

Etorkizunera begira, 25, 50 edo 100 urte barru gure oinordekoak areto historiko honetan berriro ere bilduko direla pentsatuko dugu, Itun honen urteurrenak ospatzeko, esparru juridiko adierazgarri eta pozgarria baita. Esparru juridiko honek etorkizunean ere aurrerapen eta oparotasun aldiak emango dizkio hainbeste maite dugun lurrari, Nafarroari. Eta gure lurraldeari hoberena opa diogu, erkidego dinamiko eta saiatua, irekia eta Espainiako beste eskualde batzuekin eta mundu osoarekin solidarioa baita.


Eskerrik asko etortzeagatik!


Zorionak urtebetetze honetan!

Nafarroako Jauregiko Tronu Aretoa 

2007ko martxoaren 8a

